
Sidang Jemaah yang dirahmati Allah,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Khutbah hari ini bertajuk: “Media Berintegriti,
Masyarakat Harmoni” sempena Sambutan Ulang Tahun RTM yang Ke-75. Khatib juga
ingin menyeru kepada semua agar dapat terus mematuhi garis panduan pencegahan
Covid-19 yang telah dikeluarkan oleh pihak berkuasa dan segera mendaftar penerimaan
vaksin Covid-19 kerana inilah antara ikhtiar kita dalam usaha menyekat penularan
wabak ini. Mudah-mudahan dengan usaha kita ini akan dapat menyelamatkan kita dari

wabak penyakit yang berbahaya ini.

Sidang Jemaah yang dirahmati Allah,

Perkembangan teknologi dunia semakin hari semakin pesat sehinggakan setiap berita
dapat kita terima dengan cepat walaupun lokasinya jauh beribu batu dari kita. Peranan
media diakui sangat besar dalam menyampaikan maklumat kepada masyarakat awam.
Dalam konteks negara, selama lebih tujuh dekad ini, RTM bertindak sebagai penyiar
rasmi negara dalam menyalurkan informasi kepada masyarakat. Tentunya RTM
berperanan besar dalam menyatupadukan masyarakat di negara kita. Rancangan-
rancangan yang terdapat di saluran RTM seperti Forum Perdana Ehwal Islam masih
bertahan sejak dahulu dalam mendidik masyarakat. Rancangan-rancangan pendidikan

seperti ini terus mengalami transformasi dan perubahan.

Fungsi dan peranan media telah lama digunakan sejak dahulu lagi. Cuma cara dan
kaedahnya sahaja yang berbeza. Sebagai contoh, pada zaman Rasulullah SAW, apabila
Baginda menerima sesuatu wahyu dari Allah SWT, Baginda terus menyampaikannya
kepada para sahabat. Kandungan al-Quran juga ada sebahagiannya menceritakan
tentang kisah-kisah terdahulu yang memiliki pengajaran dan teladan buat seluruh umat
manusia. Penyampaian khutbah dan pidato yang dibuat oleh Rasulullah SAW ketika itu
juga termasuk sebagai antara medium yang digunakan untuk menyampaikan sesuatu
maklumat kepada masyarakat. Rasulullah SAW juga telah menugaskan beberapa orang
sahabat untuk berseni di pentas-pentas syair sebagai cara menyebarkan dakwah dan
juga membalas tohmahan para musyrikin sepertimana Baginda mengarahkan Hassan
bin Thabit ketika perang Bani Quraizah. Hal ini kerana pentas syair boleh dianggap

sebagai media utama masyarakat Arab ketika itu.

Penggunaan media lain seperti internet yang meluas melalui laman blog, Facebook,
Twitter, Skype, Instagram dan lain-lain di samping media massa yang sedia ada seperti
akhbar, radio dan televisyen merancakkan lagi penyebaran maklumat dan informasi
dalam kalangan masyarakat. Justeru, media massa memainkan peranan dan
tanggungjawab yang penting serta amanah yang sangat berat dalam menyampaikan
maklumat yang benar, tepat dan berfaedah kepada masyarakat. Bahkan maklumat yang
disebarkan oleh media massa juga perlu mengambil kira tanggungjawab untuk mendidik

masyarakat ke arah kebaikan dan menjauhi kemungkaran. Inilah peranan penting media

dalam menyebarkan dakwah serta nilai-nilai murni kepada masyarakat. Oleh itu,
persiapan atau persediaan perlu diurus dengan sebaiknya agar dapat meyakinkan

tentang topik yang akan dibicarakan.

Sidang Jemaah yang dirahmati Allah,
Melihat kepada konteks komunikasi Islam yang mempunyai ruang lingkup yang lebih
luas tentang media, Islam telah menetapkan bahawa media Islam mestilah selari dengan

peranan agama Islam itu sendiri. la terkandung dalam Surah al-Bagarah ayat 42:
uujal’u \jé—é"\ T JLJL&:;\MYJ

Maksudnya: “Dan janganlah kamu campur adukkan yang benar itu dengan yang salah,

dan kamu sembunyikan yang benar itu pula padahal kamu semua mengetahuinya.”

Juga berdalilkan kepada firman Allah SWT dalam Surah al-Nur ayat 19:

Maksudnya: “Sesungguhnya orang-orang yang suka terhebah tuduhan-tuduhan yang
buruk dalam kalangan orang-orang yang beriman, mereka akan beroleh azab seksa
yang tidak terperi sakitnya di dunia dan di akhirat; dan (ingatlah) Allah mengetahui

(segala perkara) sedang kamu tidak mengetahui (yang demikian).”

Dapat difahami bahawa peranan media yang dibawa harus berdasarkan kepada prinsip
kebenaran dengan disokong oleh fakta dan bukti yang jelas. Tanpa bukti dan fakta yang
jelas, ia akan merosakkan perpaduan malah akan mengakibatkan perpecahan antara
umat Islam. Berita yang disampaikan atas dasar sangkaan, khabar angin ataupun
pendustaan mesti ditolak sama sekali. Peranan yang ditetapkan dalam Islam perlu

digalas oleh pengamal media yang menjadikan media sebagai salah satu platform dalam

mengembangkan ilmu agama. la harus disampaikan dengan bijaksana dan
bersistematik.

Pada masa yang sama, semua pihak yang terlibat dalam industri penyiaran diseru untuk
terus menghasilkan rancangan-rancangan berkualiti dalam memantapkan penghayatan
Islam di segenap lapisan umur masyarakat. Kerjasama erat serta bimbingan daripada
para agamawan juga akan menatijahkan produk penyiaran yang berupaya memenuhi

tanggungjawab mengukuhkan nilai dan adab.

Sidang Jemaah yang dirahmati Allah,

Rancaknya penggunaan media termasuk media sosial hari ini juga mendedahkan kita
dengan banyak salah guna, pendustaan maklumat dan penyebaran berita-berita palsu.
Media sering dijadikan saluran menghebahkan info semasa termasuk pandangan
peribadi terhadap sesuatu isu. Malangnya, terdapat pihak yang tidak berhati-hati dengan
menyebarkan maklumat yang tidak sahih dan tidak mendapat pengesahan dari sumber

asal.

Bagi memastikan tidak terjebak dengan faktor-faktor yang membawa kepada unsur-
unsur fitnah, masyarakat perlu mendapatkan sesuatu maklumat dari sumber yang sahih
dan boleh dipercayai. Dalam hal ini RTM sebagai lidah rasmi kerajaan boleh memainkan
peranan dalam memberikan maklumat yang tepat dan dipercayai. Penyebaran
maklumat-maklumat palsu dan tidak tepat ini memberi impak yang sangat buruk kepada
masyarakat juga negara. Rasulullah SAW telah memberi peringatan kepada penyebar-

penyebar berita melalui sebuah hadis:

Maksudnya: "Seorang hamba apabila dia bercakap tentang satu perkataan yang dia
sendiri tidak selidiki (akan kebenaran), maka dia tergelincir ke dalam neraka yang

jauhnya adalah sejauh arah timur." (Hadis riwayat Imam al-Bukhari)



E'IJAKIM Khutbah Jumaat Media Berintegriti, Masyarakat Harmoni

Kesimpulannya, beberapa pengajaran yang boleh kita ambil dari khutbah yang telah
disampaikan, iaitu:

Pertama: Media berperanan penting dalam menyampaikan setiap maklumat atas prinsip
kebenaran dan fakta yang tepat selain menghasilkan program berkualiti dalam usaha
membina adab dan moral masyarakat.

Kedua: Setiap maklumat yang diterima mestilah diselidiki terlebih dahulu kesahihannya
bagi mengelakkan kesilapan fakta dan maklumat.

Ketiga: Setiap orang bertanggungjawab menjaga diri dari menyalahgunakan media
fungsi dan peranan media dalam menyampaikan maklumat kerana ia memberi impak

yang sangat besar kepada agama, masyarakat dan negara.

Firman Allah SWT:

/

Maksudnya: “Sesungguhnya orang-orang yang membawa berita yang amat dusta itu
ialah segolongan dari kalangan kamu; janganlah kamu menyangka (berita yang dusta)
itu buruk bagi kamu, bahkan ia baik bagi kamu. Tiap-tiap seorang antara mereka akan
beroleh hukuman sepadan dengan kesalahan yang dilakukannya itu, dan orang yang
mengambil bahagian besar dalam menyiarkannya antara mereka, akan beroleh seksa
yang besar (di dunia dan di akhirat).” (Su rah al-Nuur ayat 11)

Ya Allah! Dengan sifat-Mu Yang Maha Pemurah dan Maha Mendengar! Engkaulah
yanag Berkuasa atas tiap-tiap sesuatu. Kami hamba-Mu yang lemah merayu kepada-Mu
agar Engkau angkat dan hilangkan segera wabak penyakit Covid-19 yang sedang
melanda kami agar dapat kami melaksanakan syiar-Mu dengan sempurna. Hanya
kepada-Mu jua Ya Allah, tempat kami mengadu dan memohon pertolongan.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, doa kami
mohon diperkenan dan diterima.

